Сарман районы Җәлил икенче урта гомумбелем бирү мәктәбенең 
югары категорияле татар теле, әдәбияты һәм тарих укытучысы 
Газизова Әлфия Илсур кызы

Тема: Фронтовик-шагыйрь Фатих Кәрим тормышында һәм иҗатында кызыклы фактлар. Йомгаклау дәресе.
Максат: Шагыйрьнең тормышын һәм иҗатын өйрәнүне йомгаклау; укучыларның иҗади эзләнү күнекмәләрен үстерү; шагыйрь тормышындагы кызыклы фактлар белән таныштыру; шагыйрьнең тормышы үрнәгендә укучыларда Ватанны ярату хисләре, аны сакларга әзерлек тәрбияләү.

Җиһазлау һәм әдәбият: 
· Ф.Кәрим “Илең турында уйла”, Казан, 1989; 
· “Мәйдан”, 2007 - №6;

· Татар әдәбияты тарихы, 5 том, Казан, 1989; 
· “Совет Татарстаны язучылары”, 1986; 
· “Сөембикә” 2007 - № 6, 2008 № 5; 
· компьютер,

· проектор.

Дәреснең барышы:

I. Оештыру, уңайлы психологик халәт тудыру.

II. Актуальләштерү.

Укытучының кереш әңгәмәсе:

– Без бүген күренекле шагыйрь, татар халкының батыр улы Фатих Кәримнең тормыш юлын һәм иҗатын өйрәнүне йомгаклыйбыз. Белемнәрне тикшерү өчен мин сезгә викторина сорауларына язмача җавап бирергә тәкъдим итәм:

1. Ф.Кәрим кайда һәм кайчан туган?

2. Аның шагыйрь булып китүенә нәрсә яки кем этәргеч биргән ?

3. Башлангыч чор иҗатыннан нинди әсәрләрен беләсез?

4. Ф.Кәримнең яраткан шагыйрьләрен атарга.

5. Бөек Ватан сугышына кадәр язылган нинди күләмле әсәрләрен беләсез?

6. Сугышка кайчан китә?

7. Гаиләсе турында ниләр беләсез?

8. Сугыш чорында язылган поэмалары ничә? Исемнәрен язарга.

9. Ф.Кәрим кайда һәм ничек һәлак була?

10. Ф.Кәрим исемен мәңгеләштерү буенча республикада ниләр эшләнгән?

III. Төп өлеш.
Укытучы сүзе:

– Укучылар, мин сезгә алдан ук, шушы дәрескә эшләп килү максаты белән, өй эше биргән идем. Мөстәкыйль рәвештә эзләнеп, Ф.Кәрим тормышында һәм иҗатында булган кызыклы фактлар табарга, дәрестә кыскача гына чыгыш ясарлык итеп әзерләнергә, мөмкин булса, компьютер презентациясе ясарга. Әйдәгез, сүзне сезгә бирәм.

1 нче укучы чыгышы.

Минем иҗади – эзләнү эшем “Фатих Кәримнең нәселе” дип атала. Нәсел – нәсәбе, гаиләсе турында өстәмә материал эзләү барышында мин аның бабасы Кәрим турында кызыклы фактка юлыктым. Ул килеп чыгышы буенча ерак Мисыр кешесе булып чыкты. Кәрим бабай дөнья күрергә, сәяхәт итәргә яраткан, төрле фәннәр белән кызыксынган. Аның шигырьләр язуы, астрономия фәне белән мавыгуы да билгеле. Сәяхәтләренең берсендә Кәрим бабай Мисырдан Россиягә кадәр килеп җитә. Урал якларында йөргәндә, ул булачак хатыны Шәмсикамәр белән таныша. Аның белән өйләнешкәч, Кәрим туган якларына кайтып китми, хәзерге Башкортстан җирендә яшәп кала. Игътибар белән карасаң, Фатих Кәримнең йөз сызыкларында Мисыр кешеләре белән охшашлык сизелә кебек.

Шагыйрьнең әтисе Әхмәтвәлинең егет чагыннан сукыраюы, үзе өчен генә шигырьләр язуы турында без алдагы дәресләрдә ишеттек. Аның балалары бик күп була: беренче хатыныннан бер бала, ә икенчесеннән унбер бала туа. Тик күбесе кыска гомерле булып чыга. Исән калган Кәримовларның балалары да, оныклары да югары белем алып, илгә тырыш хезмәт итәләр. (Укучы чыгышы барышында компютерда слайдлар ярдәмендә шагыйрьнең шәҗәрәсен, гаилә әгъзаларының фотографияләреннән күчермәләр карарга була).

2 нче укучы чыгышы.

– Минем чыгышым “Соры шинель” дип атала.

Казандагы Дәүләт музеенда Фатих Кәримнең шинеле саклана. Каян монда килеп эләккән соң ул?

1944 елда шагыйрь “Соры шинелем” дигән шигырь яза:

(шигырь текстын экранда күрсәтергә һәм сәнгатьле итеп сөйләргә мөмкин)

Яттым исә, күкрәгемә ябам

Шинелемнең йомшак итәген;

Дошманнарны куа барган чакта

Итәкләрен канат итәрмен.

Сугыш утларында көеп беткән

Өстемдәге соры шинелем –

Авыр елда туган улы итеп

Биргән бүләге ул илемнең.

Дөрестән дә, сугышчы өчен шинель – иң кадерле, иң кирәкле өйбер. Пулялар тиеп, тишкәләнеп бетсә дә, юешләнеп авырайса да, эсселәрдә артык йөк булса да, сугышчы аны кадерләп саклый.

1945 елның 19 февралендә, хәлиткеч сугышларның берсендә Фатих Кәрим батырларча һәлак була. Исән калган иптәшләре, сугыш тынгач, шагыйрьне һәм һәлак булган башка сугышчыларны җир куенына тапшыра – барысы да туганнар каберлегенә җирләнә. Шагыйрьнең өстендә генә шинеле дә, итекләре дә булмый, чөнки бөтен кәгазьләрен, шинелен һәм кирза итекләрен, посылка итеп, Казанга салалар. Сугыш беткәч, Ф.Кәримнең тән җылысын саклаган шинельнең кадерле истәлеккә әйләнәсен дуслары яхшы аңлаган.

Ф.Кәримнең тормыш иптәше Кадрия ханым үзендә яраткан иренең соры шинеле, кирза итекләре салынган посылка тартмасын күтәреп, Язучылар йортына барырга көч таба. Иреннән калган соңгы истәлекне өстәлгә куйганнан соң ул аңын югалтып, идәнгә егыла.

Ә шинель озак еллар инде менә Дәүләт музеенда саклана. Ул хәтта монда булган коточкыч янгынны да исән – сау уздыра. Дөресрәге, шагыйрьнең шинелен махсус эремәдә эшкәртү өчен Ленинградка җибәргән булалар. Ул шуңа да исән – сау кала. (“Сөембикә” журналыннан шинель рәсемен күрсәтергә мөмкин).
3 нче укучы чыгышы. Мин сезгә Ф.Кәримнең соңгы хаты турында сөйләргә телим. Чыгышым шулай атала да – “Шагыйрьнең соңгы хаты”.

Фатих Кәрим тормышында гаиләсеннән, туганнарыннан озаклап аерылып торган чорлар да булган. Монда авыр сугыш еллары гына түгел, ә илдә барган репрессия еллары да гаепле. Нахак бәла аркасында Ф.Кәрим төрмәгә барып эләгә. Үзе генә түгел, бик күп әдипләр, артистлар, хәрбиләр, галимнәр белән. Илдә канкойгыч сугыш барганда да, бу бер гаепсез “халык дошманнары” төрмәләрдән чыга алмаган. Бары тик хатыны Кадрия ханымның аерата тырышлыгы, дуслары, шул исәптән язучы Кави Нәҗми ярдәме белән генә Ф.Кәримгә иреккә чыгу бәхете эләгә. Тик бер шарт белән – кичекмәстән сугышка китәргә. Ничә еллар гаиләсеннән аерылып торган шагыйрь үзе турында уйлыймы соң? 1941 елның декабре башында ук ул фронтка китеп бара. Билгеле инде, мондый вакытта араларны якынайтып, хатлар йөри. Төрмәләрдә утырганда да, сугыш кырында чакта да шагыйрь һәм аның яраткан хатыны Кадрия ханым хатлар ярдәмендә сагышларын басканнар, бер-беренең хәлен белгәннәр, күңел яраларына дәва булырлык сүзләр тапканнар. Фатихына авыр сугыш давылларына бирешмәслек көчне бирерлек хатлар язарга кирәклеген Кадрия ханым яхшы аңлаган. (Компьютер ярдәмендә “Сөембикә”дә басылган хатларның күчермәләрен күрсәтү). Бүгенге көндә әлеге хатлар Ф.Кәрим һәм аның төп таянычы, терәге булган Кадрия ханым, аларның олы мәхәббәте турында сөйләүче төп шаһитләр булып тора.
Дөресен генә әйткәндә, чыгышымны “Шагыйрьнең соңгы хаты” дип атасам да, шагыйрь бу соңгы хатны үзе язмаган. Аны Ф.Кәримнең яраткан хатыны Кадрия язып җибәргән. Тик шагыйрь хатны алырга да, укырга да өлгерми кала. Хат, “адресат выбыл” дигән мөһер сугылып, гаиләгә кире әйләнеп кайта, чөнки хат килеп җиткәндә, шагыйрь инде батырларча һәлак булган. Ул әле дә беркем тарафыннан ачылмаган, укылмаган килеш гаиләдә саклана.

Күренекле шагыйрь Ренат Харис, әлеге хатның тарихын ишетеп һәм Ф.Кәрим белән аның хатыны Кадрия арасындагы мәхәббәткә сокланып, “Кадрия” исемле поэма язган.

(Вакыт калган очракта “Кадрия” поэмасын сәнгатьле укырга мөмкин).

IV. Йомгаклау, билгеләр кую.

Өйгә эш: Ф.Кәрим тормышы һәм иҗаты турында өстәмә материал җыюны дәвам итәргә.
